
Annotatsiya: Mazkur maqolada biznes va raqamli texnologiyalar davrida kasbiy kommunikatsiyaning o‘rni va ahamiyati 
tahlil qilinadi. Zamonaviy axborot texnologiyalarining jadal rivojlanishi natijasida tashkilotlar ichki va tashqi kommunikatsiya 
jarayonlarini samarali boshqarish va optimallashtirish imkoniyatiga ega bo‘ldilar. Maqolada tezkor xabar almashish 
tizimlari, elektron pochta, video konferensiyalar, ijtimoiy tarmoqlar hamda sun’iy intellekt asosida ishlovchi vositalarning 
biznes jarayonlariga, korporativ madaniyat va boshqaruv samaradorligiga ta’siri o‘rganiladi. Shuningdek, jahon olimlarining 
tadqiqotlari hamda O‘zbekiston Respublikasida qabul qilingan raqamli rivojlanish strategiyalari, IT-parklarning kengayishi 
va elektron hukumat tizimini joriy etish natijalari tahlil etiladi. Raqamli iqtisodiyotning o‘sishi, IT-ta’limning takomillashuvi 
va startap ekotizimining rivojlanishi bo‘yicha statistik ma’lumotlar asosida kasbiy kommunikatsiyaning innovatsion 
iqtisodiyotni shakllantirishdagi o‘rni ochib beriladi.

Kalit soʻzlar: kasbiy kommunikatsiya, raqamli texnologiyalar, biznes kommunikatsiyasi, elektron hukumat, IT-parklar, 
video konferensiyalar, sun’iy intellekt, tezkor xabar almashish, startap ekotizimi, elektron tijorat.

Abstract: This article analyzes the role and importance of professional communication in the era of business and 
digital technologies. As a result of the development of modern information technologies, organizations have gained 
the opportunity to optimize internal and external communication processes. The article examines the impact of instant 
messaging systems, email, video conferences, social media, and tools based on artificial intelligence on business 
processes. Additionally, the article presents the results of research conducted by global scholars and relevant decisions 
made in the Republic of Uzbekistan, the development of IT parks, and the electronic government system. Statistical data 
on the growth of the digital economy, the development of IT education, and the startup ecosystem are also provided.

Key words: Professional communication, digital technologies, business communication, electronic government, IT parks, 
video conferences, artificial intelligence, instant messaging systems, startup ecosystem, e-commerce.

Аннотация: В данной статье анализируется роль и значение профессиональной коммуникации в эпоху бизнеса и 
цифровых технологий. В результате развития современных информационных технологий организации получили 
возможность оптимизировать внутренние и внешние процессы коммуникации. В статье рассматривается влияние 
систем мгновенных сообщений, электронной почты, видеоконференций, социальных сетей и инструментов, 
основанных на искусственном интеллекте, на бизнес-процессы. Также приведены результаты исследований, 
проведенных мировыми учеными, и соответствующие решения, принятые в Республике Узбекистан, развитие 
ИТ-парков и системы электронного правительства. Приводится статистическая информация о росте цифровой 
экономики, развитии ИТ-образования и экосистемы стартапов.

Ключевые слова: Профессиональная коммуникация, цифровые технологии, бизнес-коммуникация, электронное 
правительство, ИТ-парки, видеоконференции, искусственный интеллект, системы мгновенных сообщений, 
стартап-экосистема, электронная торговля.



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y

https://yashil-iqtisodiyot-taraqqiyot.uz 21

YA S H I L  I Q T I S O D I Y O T  VA  TA R A Q Q I Y O T
2025-yil. 7-maxsus son.
 Bakalavr talabalarining 

maqolalari to‘plami

K I R I S H
Bugungi zamonaviy biznes va raqamli texnologiyalar davrida kasbiy kommunikatsiya muvaffaqiyat 

kalitlaridan biri hisoblanadi. Axborot texnologiyalarining jadal rivojlanishi natijasida insonlar o‘rtasidagi muloqot 
usullari tubdan o‘zgardi, natijada samaradorlik oshdi va global miqyosda hamkorlik qilish imkoniyatlari yanada 
kengaydi. Kasbiy kommunikatsiya — bu tashkilot ichida va tashqarisida samarali axborot almashinuvini 
ta’minlovchi jarayon bo‘lib, u bir qator muhim funksiyalarni bajaradi. Avvalo, samarali boshqaruvni ta’minlaydi 
— rahbarlar va xodimlar o‘rtasidagi to‘g‘ri muloqot ish jarayonlarini optimallashtirishga yordam beradi. 
Jamoaviy ishlashni rivojlantirish esa xodimlar o‘rtasida o‘zaro hurmat, tushunish, tinglash va qo‘llab-quvvatlash 
muhitini yaratadi, bu esa ishlab chiqarish samaradorligini oshiradi. Shuningdek, brend va mijozlar bilan aloqani 
mustahkamlash ham kasbiy kommunikatsiyaning muhim tarkibiy qismi bo‘lib, kompaniya mijozlarning taklif 
va shikoyatlarini o‘z vaqtida qabul qilib, ularga tezkor va professional javob berish orqali sodiq auditoriyani 
shakllantiradi.

Mamlakatimizda raqamli texnologiyalar va kasbiy kommunikatsiyalarni rivojlantirishga qaratilgan qator 
muhim qarorlar qabul qilinmoqda. Shulardan biri — O‘zbekiston Respublikasi Prezidenti Shavkat Mirziyoyev 
tomonidan 2020-yil 5-oktabrda imzolangan ““Raqamli Oʻzbekiston — 2030” strategiyasini tasdiqlash va uni 
samarali amalga oshirish chora-tadbirlari toʻgʻrisida”gi PF-6079-son1li Farmondir. Ushbu strategiya mamlakatda 
raqamli iqtisodiyotni rivojlantirish, davlat boshqaruvi, ta’lim, sog‘liqni saqlash va qishloq xo‘jaligida zamonaviy 
axborot-kommunikatsiya texnologiyalarini keng joriy etishni nazarda tutadi [1]. Mazkur strategiya asosida 
so‘nggi yillarda muhim o‘zgarishlar amalga oshirildi, xususan, IT sohasining rivojiga alohida e’tibor qaratilmoqda. 
Yangicha tizimda o‘qitiladigan IT maktablar ochildi, yoshlar o‘rtasida bu sohaga qiziqishni oshirish va malakali 
kadrlar tayyorlash maqsadida “Bir million dasturchi” loyihasi yo‘lga qo‘yildi.

Yana bir muhim qaror — O‘zbekiston Respublikasi Prezidentining 2024-yil 15-maydagi “Hududlarda 
yoshlarga raqamli texnologiyalar va xorijiy tillarni oʻrganish uchun qoʻshimcha sharoitlar yaratishga qaratilgan 
“IT-shaharcha”lar faoliyatini tashkil etish toʻgʻrisida”gi PQ-178-son2li qaroridir [2]. Ushbu hujjatning asosiy 
maqsadi yoshlarni raqamli texnologiyalar sohasiga yo‘naltirish, ularning bu yo‘nalishda bilim olishga bo‘lgan 
intilishini rag‘batlantirish va amaliy ko‘nikmalarni rivojlantirishdan iborat. Qaror doirasida seminarlar, treninglar 
va onlayn ta’lim resurslari orqali yoshlarda mehnat bozorida muvaffaqiyatga erishish uchun zarur raqamli 
kompetensiyalarni shakllantirish nazarda tutilgan. Shu orqali mamlakatda IT sohasida kasbiy kommunikatsiya 
madaniyatini mustahkamlash, raqamli iqtisodiyotning rivojlanishiga hissa qo‘shuvchi yangi avlod mutaxassislarini 
tayyorlash uchun qulay muhit yaratilmoqda.

Umuman olganda, zamonaviy raqamli texnologiyalar davrida kasbiy kommunikatsiya nafaqat tashkilot 
ichidagi boshqaruvning ajralmas qismi, balki iqtisodiy va ijtimoiy taraqqiyotning muhim omili sifatida ham 
qaralmoqda.

M A V Z U G A  O I D  A D A B I Y O T L A R  S H A R H I
Kasbiy kommunikatsiya va raqamli texnologiyalar mavzusida bir qator jahon olimlari ham o‘z ilmiy 

tadqiqotlarini olib borganlar. Ularning ishlari kommunikatsiyaning samaradorligi, texnologik rivojlanish 
natijasida o‘zgarayotgan ish muhiti hamda biznesdagi innovatsion yechimlarning ta’sirini chuqur o‘rganishga 
qaratilgan. Mashhur sotsiolog Manuel Castells o‘zining “The Rise of the Network Society” (“Tarmoq jamiyatining 
yuksalishi”) nomli asarida zamonaviy texnologiyalar axborot almashinuvini tezlashtirish orqali biznes muhitiga 
qanday ta’sir ko‘rsatayotganini tahlil qilgan. Uning fikricha, raqamli texnologiyalar kommunikatsiya jarayonlarini 
tubdan o‘zgartirdi va global tarmoqlarda faoliyat yurituvchi kompaniyalar an’anaviy korporatsiyalarga nisbatan 
ko‘proq ustunliklarga ega bo‘ldilar [3].

Shuningdek, taniqli psixolog Albert Mehrabianning tadqiqotlari ham kasbiy va shaxsiy kommunikatsiya 
samaradorligini tushunishda muhim o‘rin tutadi. Mehrabian modeliga ko‘ra, odamlar o‘rtasidagi muloqotda 
so‘zlarning ta’siri atigi 7 foizni, ovoz ohangi 38 foizni, tana tili esa 55 foizni tashkil etadi. Bu nisbatlar shuni 
ko‘rsatadiki, biznes uchrashuvlari va videoqo‘ng‘iroqlar kabi yuzma-yuz muloqot shakllari tashkilotlarda 
o‘zaro ishonch, samimiylik va hamkorlikni mustahkamlashda beqiyos ahamiyatga ega [4]. Shunday qilib, 
raqamli texnologiyalar imkoniyatlaridan samarali foydalanish bilan bir qatorda, insoniy omil — ya’ni noverbal 
kommunikatsiyaning ahamiyatini ham e’tibordan chetda qoldirmaslik zarur.

T A D Q I Q O T  M E T O D O L O G I YA S I
Ushbu maqolaning metodologiyasi tahlil va sintez, ilmiy abstraksiya, umumlashtirish hamda qiyosiy nazariy 

talqin usullariga asoslanadi. Tadqiqotning ilmiy manbai sifatida mahalliy va xorijiy olimlarning ilmiy jurnallarda 

1	  https://lex.uz/docs/-5030957
2	  https://lex.uz/uz/docs/-6927663

chop etilgan maqolalari, xalqaro tashkilotlar tomonidan e’lon qilingan hisobotlar hamda statistik ma’lumotlar tahlili 
ishlatilgan. Shuningdek, real iqtisodiy va ijtimoiy ko‘rsatkichlarga asoslanib, raqamli texnologiyalar va kasbiy 
kommunikatsiyaning o‘zaro bog‘liqligi empirik jihatdan baholangan. Ushbu yondashuv tadqiqot natijalarining 
ishonchliligini oshiradi hamda ularni amaliyotda qo‘llash imkonini yaratadi.

T A H L I L  V A  N A T I J A L A R
Raqamli texnologiyalar rivojlanishi natijasida kasbiy kommunikatsiyaning an’anaviy usullari tubdan o‘zgarib, 

yangi formatdagi muloqot vositalari shakllanmoqda. Hozirda tashkilotlar, korxonalar va davlat muassasalari 
o‘z faoliyatida raqamli aloqa kanallaridan keng foydalanmoqda, bu esa tezkor, qulay va interaktiv muloqot 
imkoniyatlarini yaratmoqda.

Avvalo, elektron pochta va tezkor xabar almashish tizimlari kasbiy kommunikatsiyaning asosiy vositalaridan 
biri sifatida o‘z ahamiyatini saqlab qolmoqda. Elektron pochta rasmiy yozishmalar va hujjatlar almashinuvida 
muhim rol o‘ynaydi, biroq Telegram, Slack va Microsoft Teams kabi tezkor xabar almashish dasturlari real vaqt 
rejimida muloqotni tashkil etib, jamoaviy qarorlar qabul qilish jarayonini tezlashtirmoqda.

Vidio konferensiyalar va onlayn uchrashuvlar zamonaviy korporativ hayotning ajralmas qismiga aylandi. 
Zoom, Google Meet va Microsoft Teams kabi platformalar turli hududlarda faoliyat yurituvchi jamoalarning 
masofadan turib uchrashuvlar o‘tkazishiga imkon bermoqda. Ayniqsa, pandemiya davrida bu texnologiyalar 
ish jarayonlarini uzluksiz davom ettirishda muhim vositaga aylandi. Bugungi kunda ham ular xalqaro biznes 
uchrashuvlari va masofaviy ta’limda keng qo‘llanilmoqda.

Ijtimoiy tarmoqlar va professional platformalar ham kasbiy kommunikatsiyaning muhim kanallaridan biri 
sifatida shakllanmoqda. LinkedIn, Twitter va Facebook kabi platformalar biznes aloqalarni kengaytirish, mijozlar 
bilan doimiy muloqot o‘rnatish va kompaniya brendini mustahkamlashda katta ahamiyat kasb etadi. Korxonalar 
ushbu tarmoqlar orqali o‘z mahsulot va xizmatlarini targ‘ib qilmoqda, yangi hamkorlar bilan aloqa o‘rnatmoqda 
hamda brend obro‘sini oshirmoqda.

Shuningdek, sun’iy intellekt va avtomatlashtirilgan tizimlar biznes kommunikatsiyasi sifatini yangi 
bosqichga olib chiqmoqda. Chat-botlar, virtual yordamchilar va aqlli tahlil tizimlari mijozlar bilan muloqotni 
soddalashtirib, xizmat ko‘rsatish tezligini oshirmoqda. Masalan, banklar, sug‘urta kompaniyalari va onlayn 
savdo platformalari sun’iy intellekt asosidagi yordamchi tizimlardan keng foydalanib, mijozlarga kechayu 
kunduz xizmat ko‘rsatmoqda. Bu esa inson resurslariga tushadigan yukni kamaytirib, samaradorlikni oshiradi.

Yana bir muhim yo‘nalish — bulutli texnologiyalar va fayl almashish tizimlaridir. Google Drive, Dropbox va 
OneDrive kabi platformalar hujjatlar ustida birgalikda ishlash, fayllarni real vaqt rejimida tahrir qilish va ulashish 
imkonini beradi. Bunday tizimlar jamoaviy ishni qulaylashtiradi, ma’lumotlar xavfsizligini ta’minlaydi hamda 
korporativ kommunikatsiyani soddalashtiradi.

Umuman olganda, raqamli texnologiyalarning biznes kommunikatsiyasiga joriy etilishi ish unumdorligini 
oshirish, vaqt va resurslarni tejash, shuningdek xalqaro raqobatbardoshlikni kuchaytirishga xizmat qilmoqda. 
Kelajakda sun’iy intellekt, bulut texnologiyalari va avtomatlashtirilgan tizimlarning yanada rivojlanishi natijasida 
kasbiy kommunikatsiya sifatining oshishi, interaktiv hamkorlikning yangi shakllari paydo bo‘lishi kutilmoqda. Bu 
jarayon o‘z navbatida biznes jarayonlarini optimallashtirish, innovatsion o‘sishni jadallashtirish hamda global 
iqtisodiy integratsiyani chuqurlashtirishga xizmat qiladi (1-rasm).

2-rasm. 2023-2027-yillarda texnologiyalar joriy etilishining ish o‘rinlariga nisbatan kutiladigan ta’siri

Texnologik taraqqiyotning rivojlanishi, birinchi navbatda, ommaviy ishlab chiqarish kasblarini, shuningdek, 
xizmat ko‘rsatish sohasini hamda ma’lumotlarni qayta ishlash va tahlil qilish bilan bog‘liq kasblarni o‘zgartiradi. 
Bugungi kunda bu sohalardagi ishlar avtomatlashtirilgan tizimlar va sun’iy intellekt tomonidan almashtirilmoqda. 
Ish o‘rinlarining yo‘qolishi nuqtayi nazaridan, ma’lumotlarni kiritish operatorlari eng katta xavf ostida turibdi; besh 
yil ichida 8 million ish o‘rni qisqarishi prognoz qilinmoqda. Shuningdek, kotiblar va buxgalterlar kabi kasblar ham 
xavf ostida. Shu bilan birga, texnologiyalarni uzluksiz joriy etish va tobora ortib borayotgan raqamlashtirish 
jarayoni mehnat bozorida katta o‘zgarishlarga sabab bo‘lib, yangi ish o‘rinlarining yaratilishiga ijobiy ta’sir 
ko‘rsatishi kutilmoqda.

Xususan, iqlim o‘zgarishiga qarshi kurashish uchun sanoatni ugleroddan xoli qilish bo‘yicha global sa’y-
harakatlar, robototexnika rivojlanishi, kiberxavfsizlik va ma’lumotlarni himoya qilish bilan bog‘liq muammolar 
ushbu sohalarda ish o‘rinlari sonining sezilarli darajada ko‘payishiga olib keladi. Umuman olganda, JIF 
tomonidan o‘tkazilgan tadqiqotlarga ko‘ra, 2030-yilgacha qishloq xo‘jaligi texnologiyalari, raqamli platformalar 
va ilovalar, elektron tijorat, raqamli savdo hamda sun’iy intellekt mehnat bozorida muhim burilishlarga sabab 
bo‘lishi mumkin. Iqtisodiy hamkorlik va taraqqiyot tashkilotining (IHTT) mehnat bozori prognozlari haqidagi 
hisobotiga ko‘ra, avtomatlashtirish texnologiyalari, jumladan, sun’iy intellekt yordamida hozirgi ish o‘rinlarining 
taxminan 27 foizini raqamlashtirish imkoniyati mavjud. IHTT o‘tkazgan so‘rovlarda qatnashgan respondentlar 
sun’iy intellekt moliyaviy (51 foiz) va ishlab chiqarish (45 foiz) sohalardagi ishchilarning ayrim malakalarini 
“ahamiyatsizlantirgan” deb hisoblashmoqda.

Bugungi kunda jahonda katta talabga ega bo‘lgan kasblarning ko‘pchiligi texnologiyaga aloqador. 
2023–2027-yillardagi istiqboldagi kasblar ro‘yxatida sun’iy intellekt va mashina o‘rganish mutaxassislari birinchi 
o‘rinda turibdi. Eng yaxshi beshlikka yana barqaror rivojlanish bo‘yicha menejerlar, biznes-analitiklar, axborot 
xavfsizligi sohasidagi ekspertlar hamda “Fintech” mutaxassislari kirgan. Bundan tashqari, keyingi 4–5 yil ichida 
ma’lumotlar tahlilchilari va muhandislari, robototexnika bo‘yicha mutaxassislar, elektrotexnika muhandislari, 
qishloq xo‘jaligi texnikasi operatorlari va raqamli o‘zgarishlar bo‘yicha mutaxassislarga talabning tobora ortib 
borishi taxmin qilinmoqda.

Texnologiyaning rivojlanishi mehnat bozorida qatnashuvchilar oldiga yangi talablarni qo‘ymoqda. 
Raqamlashtirish malakalariga ega bo‘lgan xodimlarga ehtiyoj tobora ortib bormoqda. Bunday malakalar 
jumlasiga raqamli (digital skills) va media savodxonlik (media skills), internetdan foydalanish (Internet skills), 
axborot-kommunikatsiya texnologiyalaridan foydalanish (ICT skills) hamda sun’iy intellekt bilan ishlash 
ko‘nikmalari kiradi. Aholining barcha tabaqalari bunday malakalarga ega bo‘lishi iqtisodiy barqarorlikka 
erishishda muhim ahamiyat kasb etadi. Shuningdek, texnologik o‘zgarishlar ishchilarning kognitiv, ya’ni tahliliy 
va ijodiy fikrlash qobiliyatlarini, shuningdek “yumshoq malakalar”ni (“soft skills” — kundalik faoliyatda va ish 
joyida zarur bo‘lgan shaxsiy fazilatlar, moslashuvchanlik, odatlar, shaxslararo va muloqot mahoratlarini) yanada 
muhimlashtirmoqda (2-rasm).

2-rasm. Talab kuchayib borayotgan ko‘nikmalar

Buning ustiga, hozirgi vaqtda ish jarayoniga nisbatan “qo‘shimcha ish” (“augmented work”) termini keng 
qo‘llanilmoqda. Bu raqamli texnologiyalar, turli dasturlar va platformalardan foydalanib, mehnat unumdorligini 
oshirish hamda kundalik vazifalarni yengillashtirish jarayonini bildiradi. Qolaversa, ma’lumotlar bilan ishlash 
malakalari ham muhim ahamiyatga ega. Jahon miqyosida barcha raqamli texnologiyalar orqali tarqatilayotgan 
axborotlar har doim ham ishonchli va to‘g‘ri bo‘lavermasligi mumkin, ba’zi holatlarda esa bu texnologiyalar 
noto‘g‘ri ma’lumotlarga ham olib kelishi ehtimoldan xoli emas. Shu sababli, ma’lumotlarni tahlil qilish va ularni 
tartibga solish qobiliyati katta rol o‘ynaydi.

X U L O S A  V A  T A K L I F L A R
Bugungi kunda biznesda muvaffaqiyat qozonish uchun samarali kasbiy kommunikatsiya muhim ahamiyat 

kasb etadi. Raqamli texnologiyalar rivojlanishi natijasida muloqot jarayonlari yangi bosqichga ko‘tarilib, biznes 
jarayonlarini optimallashtirishga yordam bermoqda. Zamonaviy vositalardan to‘g‘ri foydalanish, aniq va ravon 
muloqot yuritish, jamoaviy ishni rivojlantirish hamda mijozlar bilan samarali aloqa o‘rnatish — biznesda 
raqobatbardoshlikni oshirishning asosiy omillaridan biri hisoblanadi.

Biznesda kasbiy kommunikatsiyani rivojlantirish uchun bir qator muhim bosqichlarni amalga oshirish zarur. 
Ular orasida raqamli texnologiyalardan unumli foydalanish, kasbiy va shaxsiy kommunikatsiya ko‘nikmalarini 
doimiy ravishda rivojlantirib borish, jamoada kuchli muloqot muhitini shakllantirish uchun samarali platformalardan 
foydalanish, shuningdek, mijozlar va hamkorlar bilan uchrashuvlarda samimiy hamda professional aloqa 
muhitini yaratishga alohida e’tibor qaratish muhim ahamiyat kasb etadi.

